
				ఈ పుట ఆమోదించబడ్డది

గీ. 	ఈ లతాంగి సమస్త భూపాలమకుట

భవ్యమణికాంతి శబలిత పాదుడైన

సార్వభౌముని శ్రీహరిశ్చంద్రు భార్య

దాసిగా నీపెఁ గొనరయ్య ధన్యులార!




(పిమ్మట గేశవునితో గాలకౌశికుడు ప్రవేశించుచున్నాడు.)

కాల - 	ఓరీ! శిష్యా! ఎక్కడరా బానిసల విక్రయించునది?

హరి - 	బ్రాహ్మణోత్తమా! ఇక్కడనే. మందభాగ్యుడనైన నేనే బానిసల విక్రయించు చున్నాడ.

కాల - 	అట్లయిన నీవెవ్వడవు? ముందు చెప్పుము.

హరి - 	నే నెవ్వండనైన మీకేమి?

కాల - 	ఏమోయీ. పేరు చెప్పుటకే సందేహించుచున్నావు. ఈ కాంతను నీ వెక్కడనో యెత్తుకొని వచ్చినట్లున్నావే! ఆఁ! నీవే దొంగతనము చేసినను సాగివచ్చుటకు నీ కాశికా పురమంత యరాజకముగ యున్నదనుకొంటివేమి? బోయవానికి రామచిలుక లాగున నీకీకాంత యెక్కడ చిక్కినది? ఫాలాక్షునంత వాడనైన నాకంటంబడి తప్పించుకొని బోవుట కల్ల. (శిష్యునితో) ఓరీ! కేశవా! నీవు పోయి మనయూరి తలారి పెద్ద యగు రామసింగును బిలుచుకొని రమ్ము. ఈ మ్రుచ్చును పట్టి యొప్పగింతము.

హరి - 	అయ్యా! విప్రోత్తమా!



గీ. 	ధరణిలో దొంగతనములో దొరతనములో

భాగ్యవంతునకేదైన బాధలేదు

పెన్నిధి యదృష్టమున నిరు పేదవాని

కబ్బినను దొంగసొమ్మంట కబ్బురంబె?




కాల - 	ఏమీ! నీ యదృష్టమునకు దోడు నీకీ కాంత యెక్కడో లభించినదా?

హరి - 	అదృష్టమున లభించినది. నేను హరిశ్చంద్రుడను. ఈమె నాభార్య చంద్రమతి.

కాల - 	ఏలాగూ! విశ్వామిత్రున కప్పుపడితినని యఱచినది నీవేనా? ఆలాగైన తపోధనుడైన యమ్ముని కీవెట్లు ఋణపడితివి?

హరి - 	నారాజ్యసర్వస్వ మాతనికి ధారవోయునప్పుడు మున్నాతనికి యజ్ఞార్థమై ఇచ్చెదనన్న ధనము ముందు నిరూపింపకపోవుట వలన.

కాల - 	పత్రము వ్రాసి పుచ్చుకొనినగాని యప్పుకాదు గదా! సాక్షులెవరైన నున్నారా?

